
દેવૈઃ કૃતં ૯ વિષ્ણુસ્તોત્રમ્

દેવા ઊચુઃ ।
ૐ નમો ભગવતે તુભ્યં વાસુદેવાય ધીમહિ ।
પ્રદ્યુમ્નાયાનિરુદ્ધાય નમઃ સઙ્કર્ષણાય ચ॥ ૨૨॥
ૐ કારબ્રહ્મરૂપાય ત્રેધાઽઽવિષ્કૃતમૂર્તયે ।
બ્રહ્માણ્ડસર્ગસ્થિત્યન્તહેતવે નિર્ગુણાય ચ॥ ૨૩॥
નયનાનન્દરૂપાય પ્રણતક્લેશનાશિને ।
કેશવાય નમસ્તુભ્યં સ્વતન્ત્રેશ્વરમૂર્તયે॥ ૨૪॥
મોદિતાશેષભક્તાય કાલમાયાદિમોહિને ।
સદાનન્દાય કૃષ્ણાય નમઃ સદ્ધર્મવર્ત્તિને  ॥। ૨૫॥
ભવામ્બુધિનિમગ્નાનામુદ્ધૃતિક્ષમકીર્તયે ।
દર્શનીયસ્વરૂપાય ઘનશ્યામાય તે નમઃ॥ ૨૬॥
ગદાબ્જદરચક્રાણિ બિભ્રતે દીર્ઘબાહુભિઃ  ।
સુરગોવિપ્રધર્માણાં ગોપ્ત્રે તુભ્યં નમો નમઃ॥ ૨૭॥
વરેણ્યાય પ્રપન્નાનામભીષ્ટવરદાયિને ।
નિગમાગમવેદ્યાય વેદગર્ભાય તે નમઃ॥ ૨૮॥
તેજોમણ્ડલમધ્યસ્થદિવ્યસુન્દરમૂર્તયે ।
નમામો વિષ્ણવે તુભ્યં પરાત્પરતરાય ચ॥ ૨૯॥
વાણીમનોવિપ્રકૃષ્ટમહિમ્નેઽક્ષરરૂપિણે ।
સર્વાન્તર્યામિણે તુભ્યં બૃહતે ચ નમો નમઃ॥ ૯.૧૦.૩૦॥
સુખદોઽસિ ત્વમેવૈકઃ સ્વાશ્રિતાનામતો વયમ્ ।
મહાપદાધિકક્લિષ્ટાઃ શરણં ત્વામુપાગતાઃ॥ ૩૧॥
દેવાધિદેવભક્તસ્ય તવ દુર્વાસસો વયમ્ ।

અતિક્રમાચ્છ્રિયા  હીનાઃ પ્રાપ્તાઃ સ્મો દુર્દશામિમામ્॥ ૩૨॥
વાસોઽન્નપાનસ્થાનાદિહીનાન્ધર્મોઽપિ નઃ પ્રભો ।
ત્યક્ત્વા સહ શ્રિયા યાતસ્તાન્પાતું ત્વમસીશ્વરઃ॥ ૩૩॥
યતો વયં ચ ધર્મશ્ચ ત્વદીયા ઇતિ વિશ્રુતાઃ ।
યથાપૂર્વં સુખીકર્ત્તું ત્વમેવાર્હસ્યતો હિ નઃ॥ ૩૪॥
ઇતિ શ્રીસ્કન્દપુરાણે વૈષ્ણવખણ્ડે વાસુદેવમાસમાહાત્મ્યે દશમાધ્યાયાન્તર્ગતં

દેવૈઃ કૃતં વિષ્ણુસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । વાસુદેવખણ્ડ । અધ્યાય ૧૦/૨૨-૩૪॥

